
        
            
                
            
        

    
	Л. Ванган

	 

	ТАМИРЫН БЭР

	 

	Гурван бүлэгт таван үзэгдэлт дөрвөн интермейдэт инээдмийн жүжиг

	 

	“Улсын хэвлэлийн газар” Улаанбаатар хотноо 1967 онд эрхлэн хэвлүүлсэн " ЖИРИЙН ХҮМҮҮС" номоос

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

Редакторын үг

	 

	Нөхөр Л. Ванган нь 1951 оноос эхлэн зохиол бүтээл туурвин оролдож эхэлсэн билээ. 1951-1959 он хүртэл өөрийгөө туршин эрэлхийлж, бичсэн жүжиг киноны зохиолууд нь «Урагшлах замд» гэдэг нэртэйгээр тусгай ном болон хэвлэгджээ. Энэ эмхэтгэлд нь «Эмч нар», «Тожоо жолооч» болон Ч. Чимидтэй хамтран бичсэн анхны нь кино зохиол «Сэрэлт» хүүхдийн болон хүүхэлдэйн зохиол дээр эхлэн туршсан «Майга бор цагаан хүзүүт», «Худалдагчийн зүүд» хэмээх жүжгийн зохиолууд нь оржээ. Эдүгээ Л. Ванганы «Жирийн хүмүүс» гэдэг эмхэтгэлийг уншигч олондоо толилуулж байна. Гэтэл энэ хоёр номын хооронд Л. Ванган өөрийгөө үргэлжилсэн үгийн зохиол дээр мөн л туршин сорьсон хэдэн шог өгүүллэгүүд нэг туужийг хамтатган «Эрхий Мажиг» гэдэг нэртэй жижиг товхимол болгон 1966 онд хэвлүүлснийг дурдах хэрэгтэй юм. «Би уг нь драмын театрын найруулагч хүн юм тэгэхлээр хэд хэдэн жүжиг тайзнаа тавьж үзээд сүүлдээ бичигч ч болж үзэж энэ завсар мөн л хэд хэдэн ном бичиж туршиж үзлээ. Ер нь ингэж туршсаар яваад ч чигээ ололгүй өнгөрөх бий гэж бодох юм» гэж нөхөр Л. Ванган ярьдаг юм. Ингэхлээр би нөхөр Л. Ванганы «Жирийн хүмүүс» хэмээх жүжиг кино зохиолын эмхэтгэлийн редакторын хувиар хэлэхэд Л. Ванганы тууж, өгүүллэгүүд нь тайзны хошин шог жүжиг, үзэгдлүүд болж болох хүртэцтэй өвөрмөц талуудтай байгааг бодоход Л. Ванганы зохиолын уул үндэс нь шог хошин жүжгийн бат бэх суурьтай гэж үзэж болно. Л. Ванганы зохиолууд зөрчилтэй гунигтай үйл явдлын зэрэгцээгээр шог хошин явдлууд хослон явдаг нь уул зохиолчийн өвөрмөц хэлбэртэйнх мөн. «Жирийн хүмүүс» гэдэг энэ эмхэтгэлд орсон Ванганы зохиолууд бол дадлагажиж ирсэн үеийнх нь авч аль ч зохиолыг нь үзсэн мөн л зохиолчийн өнөө хошин шог өвөрмөц чанарууд нь дагасан хэвээр гэдгийг уншигч бүхэнд анхаарагдах нь лавтай биз ээ.

	Онцлон дурдахад Л. Ванган нягтлан бодож боловсруулан бичих хатуу горим дэглэм тооцоотой нь сонин байна. Тухайлбал жилийн нэг жүжиг юм уу кино зохиол заавал хийх, үүнээсээ илүү ч үгүй дутуу ч үүнийгээ болбол чанартай хийх зүтгэл тооцоотой байдаг нь бичсэн зүйлийн он дарааллаас илэрч байна. «Эмч нар» 1952 онд, «Майга бор» 1953 онд, «Тожоо жолооч» 1954 онд, «Урагшлах замд» 1955, онд «Худалдагчийн зүүд» 1956-онд, «Сэрэлт» 1957 онд, «Салхины амт» 1958 онд, «Хувиа бодогч» 1956 онд, «Түмний нэг» 1960 онд, «Түмний нэгийн» хоёрдугаар анги 1961 онд, «Арвай хээрийн талд» 1962 онд, «Тамирын бэр» 1963 онд, «Хүний мөр» 1964 онд, «Жирийн хүмүүс» 1965 онд, «Эзэд» 1966 онд тус тус бичигдсэн гэхэд хангалттай нотолгоо биш үү?

	Мөн өгүүллэгүүдийн ч он дарааллыг аваад үзсэн мөн л иймэрхүү байдалтай байна. Үүнээс дүгнэлт хийхэд үзэг цаасаа золгуулахаасаа өмнө төлөвлөж нягтлан бодох гэдэг тун ч учир холбогдолтой байдаг байна. Нөхөр Ванганы бичсэн хугацааг бодсон хугацаатай нь харьцуулан үзвэл бодсон хугацааныхаа тун ч ялихгүй зай цагийг нь эзэлж байх юм. Ингээд бодоход өөрийн өгүүлэх нь бас хийсэн бүтээсэн нь «Утга зохиол урлаг» сонинд өөрийн нь бичсэн «Эрэл ба олз» хэмээх өгүүлэлтэйгээ яв цав нийцэн тохирч байгаа мэт санагдана.

	 

	Д. Тарваа

	 

	 


 

	ҮЙЛЧЛЭГЧИД:

	Нансал — Зоотехникийн мэргэжилтэй нас 26 эмэгтэй. Нэгдлийн дарга

	Самбуу — Үхрийн фермийн дарга. Нас 35

	Минжүүр — Үхэрчин. Нас 60

	Балдан — Барилгын ахлагч. Нас 30

	Улаан дээлт — Барилгачин нутгийн шүлэгч.

	Нас 28

	Долгор — Сургуулийн багш эмэгтэй Нас 20

	Тоодой — Нэгдлийн жолооч. Нас 22 ч

	Нүцгэн чээжит — Барилгын ажилчин-Нэгдлийн бөх. 28 орчмын настай.

	Мөнхөө — Бух хариулагч. Нас 25.

	Бямбаа — Малын санитар. Нас 23.

	2-р тракторч

	Машин мал аж ахуйн станцын тракторчид ба нэгдлийн саальчид оролцоно.

	Үйл явдал нь Архангай аймгийн Тамируудын сав газар нэг нэгдэл дээр болж байна.

	 

	
НЭГДҮГЭЭР БҮЛЭГ

	 

	НЭГДҮГЭЭР ҮЗЭГДЭЛ

	 

	Хангай газрын үзэсгэлэнт байдлыг дүрслэн зурсан хөгжмийн удиртгал төгсөж хөшиг нээгдэхэд Архангай аймгийн Тамируудын бэлчээрээр нутаглаж байгаа нэг нэгдлийн төв харагдаж баригдаж байгаа сургуулийн барилга дээр хэсэг залуу эрэгтэйчүүд хоолой нийлүүлэн дуулж ажиллана. Эдний дуулах эрчим нь золбоо цогтой боловч ажиллах хөдлөх нь тайван харагдана.

	 

	Энх тунх цагийн

	Эрчимт хөдөлмөрийн уриа

	Халуун зоригийг бадруулж

	Залуу насыг уриална.

	 

	Барьсан барилгаа тойруулаад

	Тарьсан цэцэрлэг найгана

	Хамт олны маань хүч

	Хангай нутгийг чимэглэнэ.

	 

	Сайхан голын ус нь

	Саваа халиад бялхах шиг

	Санаа нэгтийн ажил

	Санаснаас илүү бүтнэ.

	 

	Өндөр хангайн үзэсгэлэн

	Өөрийн нүдэнд тодорно.

	Үйлс нэгтний ажил

	Өдрийн нар шиг мандана.

	 

	Сургуулийн багш Долгор хүүхэн гарч ирнэ ээ. Барилгачид дуугаа таслав.

	Улаан дээлт — Долгор багш сайн уу?

	Долгор — сайн, сайн уу? Дуу хоолой чинь ч хангинаад л байх юм. Дунд сургуулийн байшин ахихгүй л юм.

	Улаан дээлт — Барилгын явцыг Балдан ахлагч мэднэ.

	Долгор — Тэр Балдан чинь хаа байна?

	Улаан дээлт — Манай Байлаг олоход бэрх!

	 

	Хадаас шил эрээд

	Хаа ч явж мэднэ

	Гөлмөн төмөр гуйгаад

	Гөлийж сууж ч магад

	Норм бодож гаргах гээд

	Нозоор оор ч сууж ч мэднэ

	Машин тэрэг олох гээд

	Манаргаж явж ч магад

	Гуйх юманд хэл нь

	Цуцаж үзээгүй ажилчин

	Гүйх юманд хөл нь

	Эцэж үзээгүй ахлагч

	(Тэд инээцгээнэ Балдан ууртай байдалтай гарч ирнэ)

	Балдан — Нөхөд минь барилгаа барих уу? Болих уу? Эсвэл амаа цангатал донгосож, элгээ хөштөл инээж суух уу?

	Долгор — Зүйтэй ажил чинь багадаж, алиалалт нь ихдэж байх шиг байна.

	Балдан — Хонгор минь цаад сургууль соёлынхоо ажлыг бод, гэж бодож байгаа бол, сургуулийнхаа хүүхдээр, субботник хэд хийлгээд аль!

	Долгор — Балдан минь чи сууцын байшин гэх дээр бөхийж, сургуулийн байшин гэх дээр гэдийж байна шүү.

	Балдан — Эрхэм минь соёлч боловсон амьдрах гэдэгт, сургууль ч хэрэгтэй, сууц ч хэрэгтэй. Чи юмыг битгий ингэж өрөөсгөл талтай бодож бай. Маргааш манай нэгдэлд, даргаар олон хүүхэдтэй хөгшин хөвөөтэй, хүн хүрээд ирдэг, хүүхдүүд нь нэг өрөө, хөгшдөд нь нэг өрөө, өөрснөө нэг өрөө, ном нь нэг өрөө, гал тогоо, тэгээд гадна дотноос хүн ирэх гэж бий, ийм шаардлага гарвал хэний нүүр уйлах вэ?

	Улаан дээлт — Тэгвэл ч муу Байяагийн минь нүүр миний дээл шиг боллог хэрэг.

	Долгор — Балдангийн нүүр өнөөдөр урагджээ. Шинэ дарга ирсэн.

	Балдан — Юу? Хэн гэдэг хүн бэ?, 

	Долгор — Нансал гэдэг хүний л сураг дуулсан.

	Балдан— (бодож) Нансал аа Нансал... (Долгор явна) энэ лав таних хүн болж таарлаа шүү.

	Нүцгэн чээжит — Манай Байяа ч арван найман аймгийн аавын хүүхдүүдийн хамаг сортой танил нь сайхан даа.

	Балдан — Тийм ээ тийм Нансал дарга гэж байсан юм.

	Улаан дээлт — Тэр чинь манай нэгдлийг мандуулах эр үү?

	Балдан — Нансал арслан ч гэдэг юм. Уг нь манай аймгийн Өлзийн хүн, нэг хэсэг ч босоо байсан эр дээ. Хоёр огиод л нэг тонгорох дээр ч хэн ч тэсдэггүй байсан юм.

	Нүцгэн чээжит — Энэ жилийн сумын наадамд ч би горьдолт үгүй болжээ.

	Балдан — Тэр сэтгэлийн гарз. Нуруугаар намхан мөртөө ширээ дөрвөлжин чээжтэй, хүзүү нь гэж зүгээр бух л гэж мэд.

	Улаан дээлт — Сайн л бөх юм биз дээ. Харин дарга нь хир юм бол доо.

	Балдан — Манай барилгын батальоны орлогч байгаад, дэвшээд хотод нэг том техник механизмын газар дарга болсон юм гэж дуулдсан. Одоо мань эр намын уриалгаар гараад ирлээ бололтой.

	Нүцгэн чээжит — Байяагийн маань танил хойно барилгын ажлыг ч дэмжинэ биз дээ.

	Балдан — Та нар л хичээж үзвэл, Байяа нь базааж чадах юм аа. (Алсыг хараад) нөхөөр! Тоодой наашир! (Тогдгор залуу гарч ирнэ) Чиний өнөө шохойд явах чинь яасан бэ? 

	Тоодой — Битгий яв гэсэн. 

	Балдан — Хэн тэр вэ?

	Тоодой — Тэргээ. Санжаа гуайд тушаа гэсэн.

	Балдан — Больж, больж. Чи ч зүгээр ажлын л садаа байсан юм. 

	Тоодой — Садаа болох доо би яагаа вэ?

	Улаан дээлт — Гар нь залуураа хүчирдэггүй, хөл нь хаазандаа хүрдэггүй. Өндийгөөд өндийгөөд замаа гүйцэд хардаггүй. Өргөөд өргөөд дугуйгаа гаргаж даадаггүй. Арван сараа гүйцээгээгүй амьтныг чинь аргагүй ч юм байгаа даа.

	Түүнд орвол ах нартаа шавар туйпуу дөхүүлж байвал тус болох нь тэр.

	Тоодой — Тэр дэмий тийшээ хандах байх аа. 

	Балдан — Тэгээд чи үнээний суурин дээр очиж үхэр тэрэг жолоодох гээ юү?

	Тоодой — Харж л байгаарай... (Минжүүр өвгөн гарч ирээд Тоодойг харна)

	Минжүүр — За хүү минь чи олби оготно шиг, олддоггүй яачихсан хэцүүхэн хүн бэ?

	Тоодой — Яачихаа вэ?

	Минжүүр — Яах юу байх вэ? ферм дээр өчигдрийн тос хэвтэж байна. Өнөөдрийн тос гарч хийх савгүй.

	Тоодой — Машин машин гэж байхаар, үхэр тэргээр аваад ирэхгүй

	Минжүүр — Аавын чээж минь дуу! Нам засгаас хөдөө аж ахуйд тэрэг техник нэвтрүүл гэж заагаад байхад чи түүнийг дуулахгүй хаагуур нь явсан тархи вэ?

	Тоодой — Ойр зуурын юманд, ердийн хөсгийг аль болохоор сайн ашиглах хэрэгтэй гэснийг нь та анхаарахгүй юу?

	Минжүүр — Яана гэнэ ээ хө?

	Тоодой — Санжаа гуайтай уулз, би тэргээ шилжүүлчихсэн.

	Минжүүр — Ашгүй Төмөрийн хог болгочхоогүй дээр нь энэ тээрмийн гараас гаргасан нь болж.

	Тоодой — Цоо шинэ тэрэг авчихсан явж байвал яана?

	Минжүүр — Чамаар тэгж улсын хөрөнгийг гурил дуулж байдаг дарга нар элбэг олдоно байх аа? Тэр хөнгөн тэрэг хараа биз. Шинэ дарга ирчхээд байна, би уулзана ч, хэлнэ ч. 

	Тоодой — Ээ гялай! Хөнгөн тэрэг гэнэ ээ! (гээд гүйж оров).

	Минжүүр — Чи хайчих нь вэ?

	Балдан — Минжүүр гуай та тэр шинэ даргатай уулзав уу?

	Минжүүр — Үгүй. Ирэх нь л ирсэн гэнэ. Жолоочийг нь барааг харлаа. Нэг залуу хүүхэн явна билээ. Ээ нөгөө

	Санжаа... (гээд явна)

	Балдан — За нөхөд минь хөдөлцгөө. Яаж мэдэх вэ? тэр шинэ дарга нь ч үүгээр яваад ирэх юм бил үү?

	Улаан дээлт — Өнөөдөр ирсэн шинэ дарга өдөртөө бидэн дээр ирнэ гэдэг ч ёстой зайтай хонгорын нуруу байхаа

	Балдан — Нээрээ Нансал гуай шиг буурьтай эр тэгж хүндээ хөнгөнөөс өгдөггүй байх.

	Улаан дээлт — Ээ Байяа минь ямар ч гэсэн тий- шээ очоод ирнэ байгаа. Нансал даргын хуучин танил, наад зах нь эртхэн уулзаад гараа барьчих. Хөнгөн тэрэгний жолооч хүүхэн, хөөрхөн юм уу? Хүнтэй юм уу? мэдээд ирнэ байгаа.

	Балдан — За тэгье. Хэрвээ Нансал найз надтай хамт наашаа ирвэл та нар минь нижигнэтэл дуулаад, шижигнэтэл хөдөлж байна шүү (гээд явах гэтэл алсыг харж) нөгөө машин чинь наанаа ирж явна!

	Нүцгэн чээжит — Байяа Байяа! Дуугаа эхлэх үү!?

	Балдан — Байз, байз дарга нь алга, ганцхан жолооч нь ирлээ.

	Улаан дээлт — За яадаг юм бэ, нийслэлээс ирсэн жолооч хүүхэнд нэгдлийн эрчүүд яаж дуулж яаж ажилладгийг үзүүлээд өгье. (Нийтээрээ дуулж ажиллаж байтал хүүхэн жолооч, ирж барилгынхныг ажиглан инээмсэглэж зогсоно.) Дуулах нь:

	 

	Барьсан барилгаа тойруулаад

	Тарьсан цэцэрлэг найгуулна

	Хамт олны маань хүч

	Хангай нутгийг чимэглэнэ.

	Өндөр хангайн үзэсгэлэн

	Өөрийн нүдэнд тодорно.

	Үйлс нэгтний ажил

	Өдрийн нар шиг мандана.

	Улаан дээлт — (Хүүхнийг ажиглан ойртож) За хонгор минь юуг нь тэгтлээ их сонирхож мишээгээ вэ?

	 

	Эгшиг дуунд нь уяраа юу?

	Эрчүүдийг нь хараад дурлаа юу?

	Барилгачин залуус биднийг

	Бахтай хүчийг гайхаа юу?

	 

	Нансал — Сайхан дуулах юм, та нар нэг гэм нь ам гар хоёр чинь зөрөөд таарахгүй юм.

	Улаан дээлт — Яалаа гэнэ ээ хатагтай минь дахиад нэг хэлээд орхиоч

	Нансал — Цовоо аятай, сайхан утгатай дууг, та нар дуутай тэнгэр шиг нижигнүүлж байгаа мөртөө, ажиллаж байгаа эрчим чинь арай л дульхан шиг харагдаад байх юм (гээд явах гэтэл Улаан дээлт замыг нь хааж)

	Улаан дээлт — Хүлээж үз хүүхэн гуай.

	Хөнгөн тэрэг чинь дэгдчихгүй

	Анхаарч үз авгай минь

	Ах нь нэг ерөөгөөд өгье.

	Талын арвин зам нь

	Таныг хараад атирахгүй

	Тамирын голын ус нь

	Танаас айгаад татрахгүй

	 

	Дахилт

	 

	Шавар намагт суучихвал

	Сандарч битгий тэвдээрэй

	Саалийн суурин хүрээд

	Сарлагийн бух гуйгаарай.

	 

	Ягаан цэцэг дэлгэрсэн

	Цагаан давааг давахдаа

	Ганган байгальд нь уяраал

	Гацаж зогсоод саатав.

	 

	Дахилт

	 

	Ногоон тэрэг чинь сайн ч

	Нойтон замтайд осолтой шүү

	Хөнгөн тэрэг чинь хүчтэй ч

	Хөлдүү цагт гэмтэй шүү.

	 

	Эгийн давааны донсолгоонд

	Эрэг шурга цувуулчхаад

	Эргэж буцаж олох гээд

	Эмээлтэй мориор дэгүүлэв.

	 

	Дахилт

	 

	Хадан хясаанд хавчуулчхаад

	Хамаагүй битгий сандраарай

	Хавийнхаа ойнд очоод

	Хайнагийн шар гуйгаарай.

	 

	Барилга барьдаг залуус дээр

	Урилга заллагагүй ирчхээд

	Бэр болохгүй буцна гэж

	Ер битгий санаарай.

	 

	Дахилт

	 

	Улаан дээлтэй шүлэгчтэй

	Олонд алдартай бөхтэй

	Уян сэтгэлтэй Байяатай

	Уулзаад танилц хонгор минь.

	Улаан дээлт — За ямар байна? Үзүүлээд өгөө биз?

	Нансал — Зорьж ирсэн хүнийг зочилж сайхан ерөөдөг юм байна. Хайрлаж ерөөсөн сэтгэлийн чинь хариуд би нэг дуулахаас даа.

	 

	Өгөөмөр сайхан нутаг.

	 

	Хангайн өндөр уулсын

	Хан буурал оргил

	Халгих тунгалаг голын

	Гүн цэнхэр урсгал

	Өссөн газраас ялгаагүй

	Өгөөмөр сайхан нутгаа

	Цэлмэг тэнгэр тольдсон

	Цэвэрхэн нуурын мандалд

	Цэн хунгийн сүрэг

	Дуу нийлүүлэн ганганасан

	Дахилт

	Ааль сайтай түмнийх нь

	Аашинд нь би дассан юм

	Ажил бүтээлээ зориулж

	Амжилт гаргахыг шамдсан

	Дахилт

	(гэж дуулаад инээмсэглэтэл залуунууд сонирхон алга ташиж дахиад! дахиад! гэж хашхиралдахыг Нансал огт анхаарсан шинжгүй явж далд ороод машин дуугарав)

	Улаан дээлт — Дуулна ч гэж харин нэг үзүүлээд өглөө дөө! Нүцгэн дээлт — Жолооч биш жүжигчин байлгүй дээ. Яасан элдэвтэй эд вэ? 

	Улаан дээлт — Соёлын довтолгооны үед олон концертын хэлбэрийг тоолоод барах юм биш.

	Авьяас байвал — айлын концерт

	Хоолой нийлбэл — хотын концерт

	Улаан буланд — урлагийн концерт

	Хөгжим дуутай - клубийн концерт

	Олноороо тоглодог — ордны концерт

	Нийлээд ирвэл — нэгдсэн концерт

	Гадаа дуулдаг ганган хүүхний

	Яваад өнгөрдөг, яруу концерт ч гэж бас байдаг байна шүү! 

	Балдан — За тэр концерт ч яамай. Нансал даргын жолооч гэдэг чинь ёстой нэг Нансалмаа юм даа. Харин Юндэнтэй Нансалмаа бол уу Юндэнгүй Нансалмаа бол уу? (Барилгачид инээцгээв. Самбуу гарч ирнэ.)

	Самбуу — Сайн хүүхдүүд минь сайн биз дээ? Хүүхээ (гэж Улаан дээлтийг заагаад.) Чамайг нэгдлийн дарга дуудаж байна гэнэ.

	Улаан дээлт — Намайг уу? Байяаг уу?

	Самбуу — Чамайг! Чамайг! 

	Улаан дээлт — Балдан ахдагчийг байхад намайг дуудаг нь юу вэ? 

	Самбуу — Чи л байх даа, барилга дээр байгаа улаан дээлтэй залууг гэнэ билээ. 

	Улаан дээлт — За Байяа минь баларчээ. Саяын хонгор чинь очоод шинэ даргад алтан хошуу хүргэчхэж (явна)

	Балдан — Байгаль хүнийг заавал нэг согогтой заяана шүү

	Нүцгэн цээжит — Яаж байна?

	Балдан — Тийм сайхан хоолойтой. Тэрхийн хун шиг хүүхэн, ааш зангийг нь харав уу? Хов хүргэчхэж шүү. 

	Балдан Самбуу гуай хэзээ буцах вэ

	Самбуу — Одоо Минжүүр бид хоёр бухаа буцах санаатай. 

	Балдан — Юун бух?

	Самбуу — Нөгөө миний хүсээд байсан, Алатау угсааны бухыг чинь өнөө өглөө машинаар ачаад иржээ. 

	Балдан — Сайхан амьтан уу?

	Самбуу — Чи нэг хараарай. Үнэтэй цайтай ч байдаг нь аргагүй ч юм даа 

	Балдан — Яаж аваа вэ?

	Самбуу — Зургаан мянган төгрөг.

	Балдан — Фермд 6000 төгрөгөөр бух авч болсон юм манай бригадад ганц цахилгаан хөрөө аваад өгөхөд нарийлаад байдаг мөн.

	Самбуу — Алатау бухын ид шидийг чи мэдэхгүй байна.

	Балдан — Зохиомол хээлтүүлгийг чинь зоотехникчгүй хийж болох уу?

	Самбуу — Өөрснөө л хийх санаатай шүү дээ, гэвч зоотехникчтэй болж байгаа даг шүү. (Самбуу явна)

	Балдан — Зоотехник...бас нэг хүний орон сууц надаас шаардагдах хэрэг болох нь дээ. Миний энэ ажил уу?

	Нүцгэн цээжит — Самбуу гуай сонин сайхан юутай вэ дээ?

	Самбуу — Самбуу гуай нь нэг санаандаа хүрээд явж байна.

	Нүцгэн цээжит — Юу болчхоо вэ?

	Самбуу — Манай нэгдэлд ч нэг ганцхан мундаг сайхан амьтан ирсэн дээ

	Нүцгэн цээжит — Тийм мундаг юм уу?

	Самбуу — Мундгаар барах уу. Тэр бие бялдар гэдэг ч...

	Нүцгэн цээжит — Намхан мөртөө, ширээ дөрвөлжин юм гэл үү?

	Самбуу — Намхан ч гэж ярихгүй шүү. Чээж, сээр хүзүү юу ёстой нэг бухаа бух.

	Нүцгэн цээжит — Нээрээ тийм бух шиг юм уу?

	Самбуу — Мундаг сарлагийн бух ч мөн байдаг даа тэгэхэд...

	Нүцгэн цээжит — (инээж) та намайг битгий сүрдүүл. Би ер нь түүнээс чинь айхгүй.

	Самбуу — Айхгүй гэнэ шүү.

	Нүцгэн цээжит — Бөх хүн бүдүүн өвсөнд гэж бий, Сумын наадмаар тэр мундаг амьтны чинь бухан хүзүүг булга тонгорвол та яана? (наашаа явна)

	Самбуу — Энэ гайхал чинь өдрийн халуунаар юм балгачхаад солиорч байгаа юм уу даа? Сумын наадмаар сайн угсааны бухтай барилдаж тонгорох гэнэ шүү (явна. Улаан дээлт ирээд үг дуугүй суув.)

	Балдан — Цаад жолооч чинь, чамайг матаж уу?

	Улаан дээлт — Үгүй.

	Нүцгэн дээлт — Шинэ даргыг үзэв үү?

	Улаан дээлт — Үзлээ.

	Балдан — Нансал гуай мөн үү?

	Улаан дээлт — Мөн ч мөн

	Нүцгэн цээжит — Тийм мундаг амьтан уу?

	Улаан дээлт — Мундаг мундаг.

	Балдан — Би эс хэл үү?

	Улаан дээлт — Байяа чи цэрэгт байхдаа буудлагад хир байсан бэ?

	Балдан — Миний бөгтөр хараат занг нь мэдээгүй байхад ч мөн их дэгсдүүлдэг байж билээ...

	Улаан дээлт — Тийм байхаа... 

	Балдан — Нансал гуай тэгж байгаа биз? Цаадах чинь намайг мэднэ ээ...

	Улаан дээлт — Байяа минь сумын гарз боль боль. Чи ч мөн холиож. Би ч мөн халааж. Нансал дарга гэдэг чинь саяын ирдэг хүүхэн юмсанжээ.

	Балдан — Юу? Саяын дуулдаг жолооч хүүхэн үү?

	Улаан дээлт — Яг тэр чинь.

	Балдан — Ээ балар аа балар.

	Нүцгэн цээжит — Ёо ёо ёо Самбуу гуай чинь бас тэгээд алиа эр юм даа. Намайг мөн их айлгав аа?

	Улаан дээлт — Та нар сайн дуулж бай. Уг нь манай аймгийн хүн юм гэнэ. Улаанбаатарт их сургууль төгссөн юм байна. Машинт станцад зоотехник байсан юм гэнэ.

	Манай нэгдэлд даргаар томилогдсон юм санжээ.

	Ерөнхийдөө та нарт гэж хэлэхэд Юндэнгүй л Нансалмаа бол уу? (Тоодой баяртай гүйн гарч ирнэ)

	 

	Тоодой — Балдан гуай таныг дарга дуудаад байна.

	Улаан дээлт — Залуу жолооч зарлага боллоо?!

	Тоодой — Тэр дэмий. Дарга машин хоёр шинэ гэж байгаа гэж.

	Улаан дээлт — Мөн дөө! Самбуу гуай сайн угсааны Алатау бухтай.

	 

	Чи хөл хүрдэг хөнгөн тэрэгтэй.

	Нэгдэл маань хүүхэн даргатай

	Нэмэр дээр нь зоотехникчтэй

	Нэг өдрийн дотор ингээд, үзүүлээд өгдөг байжээ.

	Балдан — Байяаг нь дуудахыг бодвол, байр орон сууц л биз, байх юм аа харин тэр чинь. Ер нь тэгээд юм бүхний эв ингэж олдоод байвал, Юндэнгийн Нансалмаад Байяа нь Юндэн болчихвол алав аа?

	 

	Хөшиг

	Нэгдүгээр интермейд

	 

	Нэгдүгээр үзэгдэл төгсөхөд интермейдийн хөшиг буув. Хөшигний өмнө Бямбаа уйтгарлан сууж дуу аялан байтал Долгор багш хэсэг ном дэвтэр сугадан гарч ирэв.

	Долгор — Чи энд юу хийгээ вэ.

	Бямбаа — Явлаа, баяртай

	Долгор — Хаашаа

	Бямбаа — Үхрийн ферм дээр очиж суухаар болгож байна. Энэ даргаас урьд нэгдлийнхээ хэмжээн дээр мэргэжилтэн л байсан юмсан. Өчигдөр мөн муухай авхуулчихлаа даа, эмч гуай энэ төв дээр малгүй газар суугаад яах вэ дээ гэж их ёжтой утаад байна.

	Долгор — Нээрээ ч тийм юм даа.

	Бямбаа — Мөн дөө. Бас чиний сэтгэлд зохицож байна уу? Та нар ч харин нэгдсэн хүчээр дайрч байх шив дээ.

	Долгор — Юуны чинь дайрч!

	Бямбаа — За чи битгий маяглаад бай! Наадах чинь чамд огт зохихгүй байна.

	Долгор — Энэ чинь яачхаа вэ?

	Бямбаа — Мэднэ ээ мэднэ. Самбуу гуайн хүсэлтээр авч ирсэн тэр бухын чинь ял над тулгагдах юм биз дээ.

	Долгор — Уухай, тэгээд?

	Бямбаа — Тоодой чинь энэ дарга хүүхний жолооч болсон.

	Долгор — Мөн тэгсэн үү?

	Бямбаа — Суудлын тэрэг авсан

	Долгор — Тэгээд цааш нь?

	Бямба а — Тоодой та хоёрын явдалд би саад биз?

	Долгор — Өөр хэлмээр юу байна?

	Бямбаа — (Уурлаж) чи битгий гайхуул? Энэ дарга, Самбуу гуай, Тоодой та нар бүгдээрээ нийлээд намайг цөлж санаа чинь амрав уу?

	Долгор — Ухаан чинь яггүй сайн гүйдэг юм байна. Даанч муу талаар нь авьяасжиж дээ.

	Тоодой — (Нөгөө талаас ирээд) унаа бэлэн боллоо Бямбаа, дарга хамт явах гэнэ. (Бямбаа чемодан аваад явна)

	Тоодой — Долгор... Чи миний тэргийг ойроос нэг харахгүй юу. Цоо шинэ ногоон 69. Мөн ч сайхан эд дээ.

	Долгор — Машин үзээгүй биш яах юм бэ?

	Тоодой — Бямбаагийн хариуцсан бухыг бол ч үржлийн ферм хүртэл явган гүйж очоод л үзсэн л дээ.

	Долгор — Тэгэхэд яадаг юм бэ?

	Тоодой — Тийм ээ мэднэ. Сүүлийн үед чи даанч өөр болчихсон юм.

	Долгор — Та яаж мэдчихээ вэ?

	Тоодой — Чи саяын шалгалтаар намайг тоо физик хоёроор унагаасан. Сэтгэлгүй амьтан. 

	Долгор — Юуны чинь сэтгэл багш хүн сурагчийнхаа мэдлэгт нь дүн тавьдаг болохоос...

	Тоодой — Би тоо физикээр унана аа? Холоо хэвтэнэ.

	Долгор — Сайн тавина гэдэг чинь унагааж байгаа хэрэг үү? Ирэх жил тэр оройн чинь сургуульд явахгүй гэдгээ эртхэн шиг мэдэгдчихье.

	Тоодой — Чамаас тийм дүн авна гэж бодоогүй.

	Долгор — Тэгнэ байх аа чи.

	Тоодой — Дөрөв тавьж болсон юм, тав болгочиход мөн их юмаа харамлав аа? Чи над дөрвөө ч тавина уу, тав зургаагаа ч тавина уу? Хэрэг алга, надаа сэтгэл нь хэрэгтэй байсан юм.

	Нансал — (Гарч ирээд) Тоодой! Чи яачхав аа? явъя!

	Тоодой — За дарга аа (гээд Долгорыг ширэв татаад эргэж алхахдаа)

	Шилийн даваа нь

	Цастай л гэнэ ээ

	Шинэхэн машинтай

	Жолооч гэнэ дээ

	(гэж дуулсаар далд орно)

	 

	Хөшиг

	 

	ХОЁРДУГААР ҮЗЭГДЭЛ

	 

	Зун саалийн суурин дээр болно. Хангай газар... Хөшиг нээгдэхэд Бямбаа, Мөнхөө хоёр сарлагийн тухай дуу дуулж түүнийг Минжүүр их л сэтгэл хангамжтай сонсож сууна.

	Дуулах нь: Буурал минжин хангайд 

	Бумаараа бэлчдэг сарлаг нь

	Идэр есийн хүйтэнд

	Эр чадал нь тодроод байна.

	Гунжин насандаа төллөөд

	Гурван хувин сүүтэй дээ

	Гурван Тамирыг хучаад

	Арван өнгөөр алаглана даа.

	Минжүүр. Сарлагийн тухай ийм сайхан дуу байж болно гэж огт бодоогүй юмсан. Хэн гаргаав. Яана гэнэ ээ?

	 

	Буурал минжин хангайд

	Бумаараа бэлчдэг сарлаг нь

	Ээ дээ хүүхэд минь сарлаг гэдэг мал чинь мал малаас илүү сэргэлэн золбоотой амьтан шүү дээ. Наана хэлэхэд маллагаа бага орно. Ноос үс сайтай. Сүү мах нь нүнжигтэй. Идэр ес тачигнаж байхад мөсөн дээр л хэвтэж байдаг мөн хөлчир амьтан шүү.

	Мөнхөө — Үгүй та минь ээ, ингэхэд миний энэ хариулж байгаа ганц бух сарлаг, хайнагийн дундаас ер нь ямар шуу амьтан гардаг болоо?

	Минжүүр — Мэдэж цөхөөд байх юу байгаа юм бэ? ердөө л малын шаар, усан гүзээ л гарна. Гарсан хэд нь эхний цасаар хөлдөөд үхнэ. Алс нь энэ нэгдэлд сарлаг ч үгүй, хайнаг ч үгүй, ээдээ дүү нар минь хайнагийн шар гэдэг чинь бидэнд л трактор байгаа юм шүү дээ. Цас бороотой. Цагаан давааны ар өөд өгсөж яваа ачааны машин хажууд ухраад л гулгаад л байхад, нойтон хар мод ачсан тэрэгтэй хайнагийн шар гэдэг чинь зүгээр чээж нь оволзоод мөн ч таатай даа, манай нэг хүрэн хайнаг мөн бахтай сан. Утасны модны гуалин ачиж байх үед давааны ард тэрэгний нь дугуй хэмхрээд уначихсан байхад л гуалингаа тэрэгнийхээ аралтай нь дүнгэнэтэл нь чирээд гарчихдаг байж билээ. Давааны өвөр рүү хударга нь тасраад ачаа нь улам түрээд байхад зүгээр шаасан гадас шиг л цахадчихаад байдаг сан. Монгол газрын заан заан, 

	Мөнхөө — Би энэ алаг бухаас болж лав шоронд суух даг шүү. Хүн мөргөх гэнэ. Эсвэл хүний мал алчих гээд байдаг, за тэгээд, гай болж чоно нохойд бариулчихвал арав шахам мянган төгрөгийг чинь бэлэн тоолдог толгой би л лав биш юм дагаа.

	Бямбаа — Би ч их айж байна. Өвчин эмгэг тусчихвал яана?

	Минжүүр — Тусна даа. Сарлагийн дошгин бухтай адил чононд хариу хийж чадахаар амьтан огт биш.

	Бямбаа — Өвөл хөлдөөд үхэх байх аа?

	Мөнхөө — Одоо өнөөх барилгынхан ирж бухад минь байр барьж өгөх юу болов оо?

	Минжүүр — За яах вэ. Ганц бухад л дулаан пийшинтэй байшин бариад өгчихөд хямдхан хэрэг. Өнөөх улаан нүцгэн амьтдыг нь гараад ирэхээр яах вэ. Цөмд нь уурын пийшинтэй байшин барих уу? За хөөрхий бүх насаараа мал маллалаа. Энэ шинэ дарга, Самбуу хоёр шиг гэг гартаа ном барьчхаад, нөгөө гартаа метр хэмжүүр барьчхаад мал маллахыг хүн болсоор үзсэнгүй ээ.

	(Балдан, Улаан дээлт хоёр ирэв. Балдан гартаа хуйлаастай цаас барьжээ)

	Минжүүр — За хүүхдүүд сайн?

	Балдан — Сайн, сайн байна уу? Минжүүр гуай?

	Мөнхөө — Минжүүр гуай саяын сарлагийн тухай дууны чинь үгийг зохиосон хүн энэ дээ. (Улаан дээлтийг заана)

	Балдан — Нийт даяар алдаршаагүй ч гэсэн, нэгдлийнхээ хэмжээн дээр яруу найрагч даа, 

	Улаан дээлт — Утга зохиолын үдэшлэгт

	Уригдаж ирсэн бол ч

	Уг нь хэдэн шүлэг уншаад гарсан ч яах вэ дээ

	 

	Наана чинь намар боллоо

	Цаана чинь цаг хүйтэрлээ

	 

	Бушуу түргэн очоод

	Бухад байшин барь гэж

	 

	Дарга бидэнд тушаасан

	Дараа нь давхиж шаардаад

	 

	Самбуу гуайд хөөгдөөд

	Сандарч явна та минь ээ 

	 

	Балдан — За шүлэглэх ч яах вэ. Цаана чинь Самбуу гуай айсуй. Явъя гэм.

	Бямбаа — (Мөнхөөд) Чи бид хоёр ч явъя (тэд цөм явцгаана Минжүүр ганцаараа үлдэнэ)

	Самбуу — (ирнэ) за Минжүүр минь сонин сайхан юутай байна.

	Минжүүр — Тайван сайхан байна. Ингэхэд энэ эрлийзлэлтэн дээр та нар мөн их хөл болж хөрөнгө хүч сүйтгэж байна. Тэр үнэтэй бухаа манай суурийн өвөлжөөнөөс л холхон байлгаарай.

	Самбуу — Ашгийг нь мэдээгүй байж ам хэлээ битгий билүүдээд бай.

	Минжүүр — Энэ үнэтэй бух чинь дөрөв таваар нь эрхлүүлдэггүй л юм бол ямар ашиг гарах юм бэ? Хайран мөнгө, ганц бухыг нэг хүн маллаад, нэг санитар сувилж байдаг, хоёр гурван сарлагийн жинтэй сүү мах нь ашигтай болох юм уу?

	Самбуу — Намын бодлогын дагуу манай нөхцөл байдалд тохирсон өндөр ашиг шимтэй шинэ мал гаргах гэж байгааг чи мэдэж байна уу?

	Минжүүр — Чи битгий амьтны доог бол. Тэгээд тэр нүцгэн амьтад чинь сарлагтай хамт царамд гарчхаад цуг туучиж явах уу? Өдий хүрэх насандаа үзээгүй юм байна.

	Самбуу — Үзэх чинь тэр. Мал маллана гэдэг чинь бид хоёрын нөгөө мэддэг биш болсон шүү. Минжүүр минь.

	Минжүүр — Би тэгээд мал маллаж мэддэггүй хүн болж байна уу? Би энэ төртэй гадаа гаслах нохойгүй гар хоосон золгоод, шөнө нойроо өдөр нь зовлогоо хайрлахгүй зүтгэж явж улсын сайн малчин болтлоо дэвшээд, энэ нэгдлийг байгуулахад, найман зуу гаруй толгой мал нийгэмчилж байхад чи юутай орж байлаа?

	Самбуу — Үнэн би 30 толгой малтай байсан.

	Минжүүр — Чи ер нь хэзээний л нэг бичиг цаасны хэнхэг байсан, тугал бяруу, үхэр мал гээд ирэх дээр ч чиний тэр цаасан бичиг ч харин юу бол.

	Самбуу — Чи үзнэ ээ. 

	Минжүүр — Үзнэ, би нүдээрээ харж үзэж, гараараа имэрч үзэхээс нааш итгэдэггүй хүн.

	Самбуу — За за боль дарга ирлээ. Дэргэд нь бураад л шинэ хүний сэтгэлд нь юм хийж, урмыг нь хугалчхаарай чи. (Тэгээд эмэгтэй хүн их эмзэг байдаг... Нансал ирэв. Минжүүр явна)

	Нансал — Самбуу гуай эрлийзжүүлж хээлтүүлсэн нэгдүгээр, хоёрдугаар хоёр суурийн чинь үхэрчид хэр улс вэ?

	Самбуу — Аль аль нь залуу улс, тэгэхдээ дуулгавар сайтай.

	Нансал — Мал мэдэхдээ хир юм бол?

	Самбуу — Тааруу даа.

	Нансал — Тийм байх аа. Ялангуяа хоёрдугаар суурийн тэр залууг солиод оронд нь хашир дуулгавартай хүн олж тавих сан. Хүн байна уу?

	Самбуу — Дөрөвдүгээр суурийн ахлагч л юм даа, мал мэдэх талаараа энэ Минжүүр л байгаа юм даа.

	Нансал — Ажиглаад байхад ер нь л Минжүүр гуай л юм шиг байна. Намын үүрийн дарга ч дурсаж байсан. Солиод тавьчихъя л дээ.

	Самбуу — За цаадах чинь бууруулж үхэрчин болголоо гэж нэг хэсэг цовхчих хүн дээ.

	Нансал — Би яриад үзэх үү?

	Самбуу — Зангийг нь мэдэхээрээ би яривал дээр байхаа. Урьд сайн малчин гэж эрхлүүлсээр байгаад ааш нь баахан эвдэрчихсэн гайхал.

	Минжүүр— (Буцаж гарч ирээд Нансал)-д дарга аа надад нэг хүсэлт байна

	Нансал — Юу гээв? Минжүүр гуай 

	Минжүүр — (Самбуу руу хялалзаж) за даа дараа л болох юм билүү. Дарга аа нэг ч биш хоёрын зэрэг гуйлт байгаа юм байна.

	Нансал — Юу юм бол доо?

	Минжүүр — Миний хариулсан суурь чинь дан сарлагийн үнээний суурь юм шүү дээ.

	Нансал — Танайх чинь дөрөвдүгээр суурь. Гуравдугаар суурь ч бас дан сарлагийн үнээ биз?

	Минжүүр — Санжаагийн суурь уу тийм. Тэдний манай хоёр уралдаантай юм. Тэгээд маллагаа, төл авалт, бойжуулалт, тарга хүч, сүү тосоороо манайх түрүүлж байгаа юм, 

	Бухын байрыг заавал манай суурийн өвөлжөөн дээр барьдаг нь юу юм бэ?

	Тэр эрлийзжүүлж байгаа суурин дээрээ хийхгүй.

	Нансал — Нөмөр тохилгийн талаар танай суурийн өвөлжөө тун нүдтэй шилэгдсэн газар байна билээ. Бодвол та л шилсэн биз.

	Минжүүр — За ах нь онгирч чаддаггүй дутагдалтай хүн юм шүү. Зүгээр үнэнийг нь хэлбэл гучаад жил өвөлжсөн миний өвөлжөө.

	Нансал — Ер нь тэгээд тэр бухаас цээрлээд яах гээв. Ирэх жил танай суурийг ч эрлийзжүүлж магадгүй.

	Минжүүр — За тэр чинь л хэцүүхэн даваа даа.

	Нансал — Гэхдээ энэ жилийн туршлага л шийдэх юм. Ер нь тэгээд та эрлийз төл авч бойжуулах л болох байх аа даа.

	Минжүүр — Ах нь аргагүйд тулбал ч төлийг нь авчаад тэр нүцгэн амьтдыг чинь нар ногоо хоёртой залгуулаад өгчхөж чадна. Харин цаашдаа манайд тохирсон мал болохыг харах ч хол байх аа даа.

	Нансал — Харахаар барахгүй гардан өсгөж маллаад түүнийгээ магтаж бахархах болно.

	 

	Хөшиг

	Хоёрдугаар интермейд

	 

	Интермейдийн хөшиг буув. Нэг тагаасаа Нансал Тоодой хоёр цувж гарч ирнэ. Нөгөө талаас Самбуу ирээд мэндэлж гар барина:

	Самбуу — За дарга аа? Сайн явж ирэв үү?

	Нансал — Сайн ирлээ. Самбуу гуай сайн уу?

	Самбуу— Сайнаа хатаад явж байна.

	Нансал — Нэгдүгээр суурийн Бямбаатай уулзаад, тантай явж хадлангийн газар үзэж байрлалтыг нь төлөвлөх ажил гараад ирлээ. Хоёр хоногоос би станц орох санаатай.

	Самбуу — Тэгээд одоо явах хэрэг үү?

	Нансал — Тэгнэ ээ. Та өнөөх хоёрдугаар фермийн үхэрчнийг яасан бэ?

	Самбуу — Минжүүрийг нүүлгээд ирсэн.

	Нансал — Минжүүр гуай дургүй байсан уу?

	Самбуу— Ярих юм биш. Надтай тангараг бараг тасарсан. Эрлийзлэлтийн ажлыг бүхлээр нь буруушааж дургүйцэж байгаа хүн. За би очиж малгайгаа аваад ирье. Тэр харав уу? Минжүүр айсуй. Бууж өгч болдоггүй юм шүү. Тэгвэл бүр эрхэлж галзуурдаг хүн. (Минжүүр ирэв. Самбуу, Тоодой хоёр явна)

	Минжүүр — Сайн уу дарга аа?

	Нансал — Сайн сайн уу? Минжүүр гуай?

	Минжүүр — За яах вэ дээ нүүж ирчхээд л байж байна.

	Нансал — А тэгсэн үү?

	Минжүүр — Самбуу намайг албадаад тэр бригадаас минь авч, энд өгөх өгөхдөө үхэрчнээр шүү.

	Нансал — Үхэрчнээр гэнэ үү? Одоо энэ эрлийзжүүлсэн үнээний юу?

	Минжүүр — Тэгэлгүй яах вэ. Уг нь миний дур хүсэл бол өөрөө байгуулсан тэр суурин дээрээ...

	Нансал — А тийм биш танай энэ нэгдэлд нэг хэсэг дураараа загнаж байх санаатай хөгшид байна аа даа. Энэ үнээнүүд дээр чинь энэ нэгдлийн шилдэг ажил дадлагатай, нэртэй сайн малчин хүн тусгай хангамж, хөдөлмөр өдрийн онцгой тооцоон дээр ажиллах ёстой юм. Уг нь би гуравдугаар суурийн Санжаа хүүг тавих гэж бодсон юмсан. Шав хийсэн залуу шүү? Тийм биз?

	Минжүүр — Би сайн мэдэхгүй юм даа, хонины л суурин дээр байсан юм гэнэ билээ.

	Нансал Ер нь Самбуу гуай ч гэсэн малчдаа сайн таньж мэддэггүй дэгээ. Одоо таныг яаж буцааж нүүлгэнэ дээ.

	Минжүүр — Бөөн чирэгдэлтэй ажил гарна даа.

	Нансал — Тэр ч дүүрчээ.

	Минжүүр — Дарга аа, нэгэнтэй нүүгээд ч ирлээ, бас хэд хоног маллаад ч эхэлчихлээ, дийлэх үгүйгээ үзтэл эндээ байх уу даа.

	Нансал — Харин ээ... тэхээс дээ. Минжүүр гуай минь хичээж л үзээрэй (Нансал явна)

	Минжүүр — (Удаан бодож зогсоод) тэгэхээс дээ гэж мөн сулхан дуугарав аа? Хичээж л үзээрэй гэнэ шүү. Мөн хүнээ олж сануулав аа? Чи намайг хэн болохыг нь мэдэхгүй байж бас голно оо.

	Самбуу малчдаа таньдаггүй байдаг. Тэгээд өөрөө мөн танив аа? (санаа алдаж) ээ хөөрхий дээ юу ч гэх вэ дээ... Самбууг минь дуудаад явлаа бодвол... За гайгүй дээ би чамд хэн болохоо үзүүлээд өгөх дээр чи Самбуу хүнээ таньдаг юм уу үгүй юү гэдэг нь заяандаа мэдэгдэнэ. (гээд дуу аялж алхав)

	Буурал минжин хангай даа

	Бумаараа бэлчдэг сарлаг нь...

	 

	
ХОЁРДУГААР БҮЛЭГ

	 

	ГУРАВДУГААР ҮЗЭГДЭЛ 

	 

	Хөшиг нээгдэхэд машинт мал аж ахуйн станцын техникийн паркийн хашааны үүдэнд улаан белорусс трактор цухуйж харагдах ба түүний хажууд арваад тракторчин залуучууд цугларан зогсжээ.

	1-р бригадын дарга — (Тэдэн дээр ирж) манай бригадын хуваарь гарчээ? Та нар дулаа биз?

	Залуучууд — Хаана? Хаана? (гэлцэв)

	1-р бригадын дарга — Хойд нэгдэлд?

	Залуучууд— Уриа!

	1- р тракторч — Ээ гялай хуучин танилууд дээрээ очих нь (гээд нийтийн дунд цовхрон орж бүжиг сэдэв. Хөгжим дуугарч 1-р бригадын залуучууд тракторчдын бүжиг хийнэ. 2-р бригадын залуучууд ирээд тэднийг харж зогсоно)

	2- р бригадын дарга — Та нар юундаа ингэж хөөрөөв.

	1- р тракторч — Хөөрөлгүй яах вэ, ноднингийнхоо очсон танил нэгдэлд очих болжээ. Та нар хаана вэ?

	2- р бригадын дарга — Урагшаа. Гурван тамирын нутгийг чинь машиндах юм биз дээ. 

	3- р тракторчин — Та нар дуулсан уу? Урьдах нэгдлийн даргаар нэг хүүхэн ирсэн гэнэ ээ? (Хөгжим эхэлж 2-р бригадын залуучууд дуулах нь: Зэрэгцээ нэгдлийн дарга) дуу

	 

	Зэрэгцээ нэгдлийн дарга нь

	Зэрлэг согоо шиг хүүхэн гэнэ

	Тиймэрхүү хүүхэн голдуу

	Тэрхийн голынх байдаг юм.

	Урдах нэгдлийн дарга нь

	Уяхан сэтгэлтэй бүсгүй гэнэ.

	Уран тунгалаг хоолойгоор

	Уяруулж чаддаг хонгор гэнэ.

	Авьяастай тэр даргын нь

	Амрыг нь нэг ирчихье

	Ганган дарга хүүхний нь

	Гарыг нь нэг атгачихъя

	(Тоодой гарч ирнэ)

	1-р бригадын дарга — За Тоодой хүү сайн уу?

	Тоодой — Сайн, сайн байцгаана уу?

	1-р тракторчин — Запас сураглаж яваа юу? За суурьт хэвтэхээр ирээ юү.

	Тоодой — Станцынхаа төв дээр шигдчихээд хөдөлдөггүй тракторчдыг шаардахаар дарга бид хоёр ирсэн юм.

	2-р тракторч — Юу биднийг шаардах гэнэ ээ дуулав уу нөхөд өө!

	Ган хөлөг нь чадалтай ч

	Гарын аясаар хөтлөгдөнө.

	Ганган хүүхэн тушаалтай ч

	Онгон зүрхэндээ захирагдана.

	Хөх трактор хүчтэй ч

	Хүний гараар залагдана.

	Хүүхэн дарга тушаалтай ч

	Хүрэн зүрхэндээ захирагдана

	Эрэлхэг трактор чадалтай ч

	Идэр бидэнд хөтлөгдөнө.

	Эмэгтэй дарга тушаалтай ч

	Элэг зүрхэндээ захирагдана.

	Тоодой — Та нар тэгж л бай, эмэгтэй дарга ямар байдгийг мэднэ ээ. Өөрөө мэдээгүй байхад чинь л ногтлоод авчихсан, хөтлөөд явж байх бий вий.

	Хоёрдугаар бригадын Дарга — Тэр хүүхэн чинь тэгээд одоо хаа байна.

	Тоодой — Танай станцын даргатай уулзаж байгаа даг аа.

	2-р бригадын дарга — Танай нэгдэлд чинь манай бригад хуваарилагдсан даа. Очиж байгаад хэн нь хэнийгээ нотлох бол үзнэ дээ.

	Тоодой — Таныг ногтоо бэлдэж байхад чинь, манай дарга дөрлөөд явчихна даа. За тэр дарга ирж явна. 

	2-р бригадын дарга — За нөхөд минь тэрэг тэргэн дээрээ очиж ажиллацгаа. (Бүгдээрээ тарцгаав хаалган дээр Тоодой 2-р тракторч, хоёр үлджээ.)

	2-р тракторч — За Тоодой минь манай нутгаар сонин юутай вэ? Манайхан сайн уу?

	Тоодой — Танайхан сайн. Танайх нүүсэн. Аав ээж хоёр чинь 2-р суурь дээр ирсэн.

	2-р тракторч — Тэр хоёр юунд нүүгээ вэ.

	Тоодой — Аавыг чинь дөрөв дүгээрийн ахлагчаас болиулаад хоёрдугаар дээр үхэрчин болгосон.

	2-р тракторч — (Инээж) за манай аав ч харин нэг цовхчоо биз дээ?

	Тоодой — Хачин огт зүгээр, би ч бас л сүйд болно доо гэж бодож байсан юм.

	2-р тракторч — Одоо манай аав уу даа яаж аргалаа бол? 

	Тоодой — Бүү мэд намын үүрийн дарга Нансал дарга Самбуу гуай гурав л номхотгосон байх. Харин ч тэр ажилдаа дуртай байдалтай байна билээ.

	2-р тракторч — Их сонинтой байгаа юм байна. Та нар чинь, чи шинэ тэрэгтэй болчихсон, тэгээд бас юу юу гэж дуулдав аа?

	Тоодой — Юу гэж дуулдана?

	2-р тракторч — Бүү мэдээ, ямар ч л болсон чамайг оройн сургуульд их идэвхтэй сайн сурч байна гэж дуулдсан үнэн үү?)

	Тоодой — Үнэн ч үнээн одоохондоо шийдчихэж болохгүй байна.

	2-р тракторч — Яагаад? Долгор чинь сайн хүүхэн шүү. Жаахан зөрүүд.

	Тоодой — Зөрүүд ч дажгүй, харин жаахан номчирхох санаатай тэр нь...

	2-р тракторч — Бидэн шиг хээр гадаа явдаг улсад номчирхуу нь хэрэгтэй. 

	Тоодой — За даа тэргэндээ радиотойгоос хойш түүний номчирхох энэ тэр ч бас яах вэ. Би тэднийд орох дургүй тэр манайд ирэх дургүй байдаг.

	2-р тракторч — Тэгээд яагаа вэ байр олоод л шууд айл болчих

	Тоодой — Харин ээ харин

	Нансал — (ирээд) хоёрдугаар бригадын дарга нь хаа байна.

	2-р тракторч — (хаалгаар шагайж) Дарга аа! Энд хүн тантай уулзах гэж байна. (2-р бригадын дарга би түүний араас тракторчид дагаж ирцгээв)

	Тоодой — Манайд очих бригадын дарга энэ хүн шүү дээ.

	Нансал — Сайн байна уу? (гар барилцав) за та хэзээ хөдлөх гэж байна.

	2-р бригадын дарга — (инээмсэглэн доогтойгоор) хэзээ хэзээгүй л санаатай байна. Гайгүй дээ нэг хөдлөөд авбал ч...

	Нансал — Чухам хэдний өдөр хөдлөх санаатай байна.

	2-р бригадын дарга — Техник эзэмшсэн эрчүүд хөдлөх юм байна тэвдээд ч яах вэ дээ.

	Нансал — Эртхэн хөдөлсөн дээр байх аа, эзэмшиж байгаа эрчүүдэд чинь чадвартай захирч хөдөлгөдөг ч бий чадал нь хүрэхгүй боол болдог ч бас бий.

	2-р бригадын дарга — Болоогүй очихоос өмнө их ажил бий.

	Газар дээр нь очиж үзнэ.

	Гарц ургацыг нь шалгана

	Хуваарь төлөвлөгөө гаргана.

	Хугацаа хоногийг нь тогтооно

	Нансал — Тэгвэл хоёулаа одоо хамт яваад газраа үзээд хуваарь төлөвлөгөөг нь гаргачихъя.

	2-р бригадын дарга — Тэгж ч болох юм гэхдээ станцын даргад мэдэгдээд... 

	Нансал — Даргатай чинь яриад тохирчихсон.

	2-р бригадын дарга — За тэгэхээс дээ. Би цуваа аваад ирэх үү?

	Нансал — Тэнгэр сайхан байна. Та заавал цув өмсдөг юм бол миний цув ч бий.

	2-р бригадын дарга — Би нөгөө хадлан тариалангийнхаа норм тарианы номыг аваад ирэх үү?.

	Нансал — Зүгээр би бараг мэднэ ээ. 

	2-р бригадын дарга — Эмчид орох ёстой юм сан, миний энэ шүд нэг? янгинах гээд байгаа юм даг.

	Нансал — Одоохондоо гайгүй бол манай нэгдлийг дайраад, эмчээр авхуулчих.

	2-р бригадын дарга — Үгүй би гэрээрээ нэг ороод гарахгүй бол болохгүй нь ээ.

	Нансал — Тоодой! Энэ хүнтэй түргэн яваад ир. Би энд хүлээж байя. (Тоодой бригадын дарга хоёр далд орлоо). 

	2-р бригадын дарга — За харин зогсоо зайгүй шалдаг эд юм даа...

	Сахалт — Та шатар сайн тоглодог уу?

	Нансал — Муухан тоглоно. Харин танай дарга жил горьдож сурсан хүн юм. (нийтээрээ инээцгээнэ)

	Сахалт — За нөхөд минь ямар ч л бол эдний нэгдэл шатарчин, шүдний эмч хоёроор л сайн юм байна. Мэдэж авлаа.

	Нансал — Тэр хоёроор ч зогсохгүй, мэр сэр зүгээр юм бий. Та очоод бас нэг сайн юм мэдэж авна.

	Сахалт — Тэр нь юу юм бол доо.

	Нансал — Их чадвартай үсчин бий. (тракторчид инээцгээв, сахалт сахлаа илэв)

	Хөгжим эхэлж тракторчид дуулах нь:

	 

	Хүчит трактор барьсан

	Хүдэр олон залуус

	Танай нэгдлийн тариаланг

	Хадаад өгөхөд бэлхэн байна.

	 

	Нансал — 

	 

	Гурван тунгалаг тамирын 

	Ус нь уянга аялдаг юм

	Гурван Жаргалантын хөндийн

	Ургац нь дөрөө шүргэдэг юм.

	 

	Тракторчид — 

	 

	Туяа татаад мяралзсан

	Тунгалаг устай Тамирын чинь

	Цэцэгт сайхан дэнж дээр

	Цэнхэр майхнаа дэрвүүлнэ.

	 

	Нансал — 

	 

	Уужим талыг хадахад чинь

	Санаа зориг сайтай

	Уулын согоо шиг сэргэлэн

	Саальчин хүүхнүүд тусална.

	 

	Хөшиг

	 

	Гуравдугаар интермейд

	 

	Интермейдийн хөшигний урдуур Бямбаа Минжүүрийг гараас нь хөтөлж гарч ирнэ)

	Бямбаа — Самбуу гуай дээр очно хоёулаа!

	Минжүүр — Фермийн дарга байтугай, нэгдлийн дарга дээр ч очсон тэр би мэддэгээрээ л маллана. Чи над битгий заа.

	Бямбаа — Төллөх малыг хүч тарга сайн авхуул гэж зааж, бичээд байгааг та...

	Минжүүр — Тэр чинь хүч чадлыг нь тааруул тохируул гэсэн үг, шах гэсэн юм биш.

	Бямбаа — Нэгдүгээр суурийн хээлтэй үнээнүүдийг очоод хар. Зүгээр бөмбөг шиг амьтад байхад, танай тэр хэд хорчийгоод цөмөөрөө үхнэ дээ. Та ер нь санаатай алах гэж байгаа байх аа.

	Минжүүр — Хүү минь чи дуугүй суу! Нам засаг над үүнийг чинь (энгэртээ байгаа одон сайн малчны тэмдгээ зааж) сохор таамгаар өгчихсөн юм биш шүү.

	Бямбаа — Хэн мэдэх вэ дээ. Та ямар мал мэддэгтээ хээлтэй үнээнүүдийг царам хяр өөд элдээд байх вэ? Тэр чинь болдоггүй юм, Минжүүр гуай. Нэгдүгээр суурийг хар.

	Минжүүр — Маханд өгөх гэж байгаа шар биш. Алж идэх гэж байгаа гахай биш, харин тэр чинь болдоггүй юм.

	Бямбаа — За гайгүй та өөрийнхөөрөө зүтгээд бай.

	Минжүүр — Зүтгэнэ ээ, зүтгэнэ.

	Бямбаа — Та ер нь миний тэр бичсэн нормоор нэмэгдэл тэжээл хээлтэй үнээндээ өгөх үү, үгүй юу?

	Минжүүр — Үгүй, чи яах вэ бичээд л бай, би яасан ч өгөхгүй.

	Бямбаа — Илүү гаргаж хувийнхаа хоёр муу үнээнд өгөх гээ юу?

	Минжүүр— Тэжээл л даан ч сангийн юм даа, харин тэр хоёрыг чинь тэжээхэд гэмгүй юм шүү.

	Бямбаа — Ийм л шийдчихсэн амьтандаа, одоо л санаа нь гарч байна. Мөнхөө! наашир (Мөнхөө ирэв)

	Мөнхөө — Би нэгдүгээр суурь орлоо.

	Бямбаа — Май үүнийг (бичиг өгч) үхэрчинд нь өг нэмэгдэл тэжээлийн норм дээр дахиад нэмнэ. Үүнийг хатуу баримтлаад бэлчээрлэлтийг улам багатга гэж намайг хэлж байна гээ. (Мөнхөө явна)

	Бямбаа — (Минжүүрт) За би өөрийнхөө чадах чинээгээр таныг ойлгуулах гэж үзлээ шүү.

	Минжүүр — Тэглээ, тэглээ.

	Бямбаа — Одоо би албан ёсоор дээш нь тавина. Та битгий гомдоорой.

	Минжүүр — Гомдохгүй ээ. Чиний хэлснээр бордоо ч гэсэн цаг оройтсон.

	Бямбаа — Ёстой тийм. Таны энэ маллагаа бол өөрийнхөө дургүйцсэн санааг нотолж цөмийг нь няцаах гэсэн хэрэг.

	Минжүүр — Чухам алах аврах хоёрын нь ах нь одоо даан ч мэдэхгүй байна даа. Лав мэдэж байгаа сан бол, чамайг ингэж дураар нь наргиулахгүй байх сан.

	Бямбаа — Ярьж л бай, намайг акт тавиад ирэх үед л та мэдэх бий. (Бямбаа явна)

	Минжүүр — Нээрээ л над дээр 20 үнээ, 20 тугалын акт гарч шийдлээ шүү? Хэрвээ минийх зөвдөөд ирвэл, нөгөө суурийнх сүйдэж таарна даа. Тэр үед санаагаа нууж хорлосон хүн болдог. Ерөөсөө минийх буруу болчихвол бүгдийг нь хядсан болно оо доо? Ийм ацан шалаанд орох гэж байх уу? Самбуу ч намайг аллаа. Уг нь хар толгойгоо бодоод, эдний зааврыг л дагаад байсан бол яадаг санж над хамаагүй байсан юм. Тэгж чадахгүй өөртөө зовлон хураадаг зовлонтыг чинь одоо яах вэ дээ, хохь нь болохоос (шийдэмгий алхаж орлоо)

	 

	ДӨРӨВДҮГЭЭР ҮЗЭГДЭЛ 

	 

	Нэгдлийн клубийн том танхим дүүрэн малчид саальчид станцаас нэгдэлд туслахаар ирсэн тракторчид, сургуулийн хүүхдүүд байна. Эдний дунд Самбуу, Минжүүр, Бямбаа, Мөнхөө, Улаан дээлт, Балдан, Нүцгэн цээжит нар харагдана. Тайзны дээрээс Нансал гартаа цаас барьж тод дуугаар ярих нь:

	Нансал — ... Ингээд малын төл хүлээн авалт бүх төрөл дээрээ 98 (10З)-тай байна. Харин эрлийз хээлтүүлсэн нэгдүгээр суурьт үнээний маллагаанд алдаа гаргасан учир гурван тугал алдсанаас гадна дөрвөн үнээ тугалаа гаргаж чадаагүй осолдсон байна. Энэ хохирол бол нөхөр Бямбаагийн ажлын туршлага бүтээлч хандлагын муугаас болжээ. Гэтэл Минжүүр гуайн хоёрдугаар суурь, эрлийзжүүлж хээлтүүлсэн хорин үнээнээс хорин тугал хүлээн авсан байна. Төл хүлээн авалтын чухал үеэр манай нэгдэлд тусалж ажилласан станцын тракторын 2-р бригадын хамт олонд, мөн сургуулийн бүх багш сурагчид, манай барилгачид бүх малчид та бүхэнд нэгдлийн ерөнхий хорооны өмнөөс баяр хүргэж, төл бүхнийг мал болгон бойжуулахын төлөө та бүхнийг идэвх, санаачилгаа улам өрнүүлэн ажиллаж амжилт олно гэдэгт итгэл төгс байна. (Нийтийн алга ташилт)

	Одоо түр завсарлацгаая. Дараа нь манай сум нэгдлийн уран сайханчдын концерт тоглоно. (Хүмүүс гарцгаахад танхимд Бямба ганцаараа гуньхран сууж үлдэв)

	Бямбаа — За хөөрхий, энэ хурал ингээд баяр ёслолын байдалтай өнгөрлөө, муу Бямбаа маргааш дөрвөн үнээ гурван тугал нийлээд гурван мянгаас доошгүй төгрөгийн төлбөртэй гээд хэргээ таслуулах цаг иржээ.

	Мөнхөө — (сандрангуй орж ирээд) Бямбаа? чамайг дуудаж байна.

	Бямбаа — Хэн?

	Мөнхөө — Клубийн эрхлэгч, концертын программд өнөөх сарлагийн тухай дуу орсон гэнэ.

	Бямбаа — Үхсэн хүн гашуудлынхаа хөгжмийг өөрөө үлээж байхыг чи үзсэн үү?

	Мөнхөө — Юу...хэн үхчихээ вэ?

	Бямбаа — Би.

	Мөнхөө — (Тачигнатлаа инээж), битгий дүрсгүйтээд бай. Аль вэ явъя.

	Бямбаа — Надад дуулах сэтгэл ч алга. Хоолой ч алга. Чи ганцаараа дуулчих.

	Мөнхөө — Үгүй дээ, өрөөсөн нь хугарчихсан үхрийн эвэр шиг ганцаараа ёрдойчхоод яаж гарч дуулах вэ?

	Долгор — (гарч ирээд) та хоёрыг цаана чинь дуудаад байна.

	Мөнхөө — За найз нь очиж байя. (явна)

	Долгор — Хурал сайхан болов уу?

	Бямбаа — (зөвхөн толгойгоо дохино)

	Долгор. Чи чинь яачихаа вэ үг ч үгүй, дуу ч үгүй.

	Бямбаа — Долгор минь одоо муу Бямбаа чинь яана аа?

	Долгор — За миний найз яачихаа вэ?

	Бямбаа — Тамир руу живж үхэх үү Тайхарыг мөргөж үхэх үү?

	Долгор — Юун их уначсан сэтгэлтэй шүлэг гэгч вэ? мэдлээ. Нөхөр минь! Битгий дарлаад байгаарай (гарч явна)

	Бямбаа — Дарлаад гэнэ шүү. Мөн хадуурав аа?

	Тоодой (орж ирээд) дарга байхгүй юу?

	Бямбаа — (ууртайгаар) Чамайг харахад байна уу? Үгүй юу?

	Тоодой — Найз минь чи надад битгий уурла.

	Үнэндээ бид гурвын хэн хэний нь буруу биш. Хүний сэтгэл гэдэг чинь тэгж тэр бүрийн дураар захирагддаг юм биш байна.

	Бямбаа — Битгий гайхуул.

	Тоодой — Чиний ийм зан чинь хүний дургүйг хүргэдэг байх шүү. (гарна)

	Бямбаа — Энэ хоёр бүр нэг санаатай, миний сэвсэн дээр орилох гэж цувж орж ирээ вий. (гаднаас Нансал орж ирнэ)

	Нансал — Бямбаагийн уйтгартай байдлыг ажаад мөрөн дээр нь гараа тавьж) Сэтгэлээр унаж болохгүй. Ажил хийсэн хүнд алдаа байдаг юм. Бид чиний тухай ярилцсан.

	Бямбаа — Минжүүр үү? Ёстой нэг үлдэгдэл хувиа бодсон хар шаар.

	Нансал — Яагаад тэр вэ?

	Бямбаа — Мэдсээр байгаад манай суурийн үнээнүүдийг...

	Нансал — Хаанаас даа. Санаатай хорлох гэсэн үндэс байсан гэж үү?

	Бямбаа — Байхаар барах уу? Цаад муу хувийн үзэлтэн чинь социалист уралдааныг мэдэхгүй, нэгдүгээр суурьтай уралдаантай гэхээр...

	Нансал — Чи битгий ингэж халуун цочмогоор хүнд дүгнэлт хийж бай.

	Бямбаа — Минжүүр ерөөс энэ эрлийзжүүлэлтийг эхнээсээ аваад эсэргүүцсэн...

	Нансал — Тэр үнэн. Бид ашигтай тустайг нь, ажил дээрээ нотолж ойлгуулж чадаагүй байгаа юм. Мэдэх цаг ирнэ.

	Самбуу — (орж ирнэ) бид намын үүрийн даргатай ярилцаад ирлээ.

	Нансал — Цөмөөрөө зөвшөөрөв үү?

	Самбуу — Тэглээ.

	Нансал — За Бямбаа минь? Онол практикийн нягт холбоогүйгээр шинжлэх ухааны ажилд амжилт гардаггүй юм. Сарлаг-Ала-Таугийн эрлийз бол дэлхий дээр анх удаагаа бидний гараар туршигдаж байгаа. Шинэ юманд бэрхшээл саад тохиолдож болох юм. 7 толгой мал гарз нь гарз л юм, гэхдээ дахин тэгж алдахгүй байхын сургаал нь олз юм. 

	Самбуу — Үнэндээ Бямбаа минь даанч анхааралгүй хандсан шүү. Цаана чинь Минжүүр гэж бөөн амьд туршлага байхад

	Бямбаа — Баярлалаа. Одоо би

	Нансал — Байз байз... зөвхөн та хоёр ч биш бид цөмөөрөө бие биеийгээ итгэж, зөвлөж туслалцсаны үр дүнд энэ ажил бүтэх юм.

	Самбуу — Минжүүр мал мэднэ шүү.

	Нансал — Тийм ээ надад ч хэлж байсан.

	Нансал — Минжүүр гуай ирлээ.

	Самбуу — Бид хоёр явж байя. (гээд тэр хоёр явна. Минжүүр ирлээ)

	Минжүүр — Дарга аа энэ амьтны байрыг харахад би л ер нь буруутаад байгаа даа. 

	Нансал — Таныг би ойлгож байна. Та энэ хоёр суурийн аль нэгийг нь аваръя гэж бодсон хүн.

	Минжүүр — Яг үнэн. Намайг итгэ. Би өөрийнхөө аргад гүйцэд итгээгүй юм, Гэвч би Бямбаад цухуйлгасан юм шүү. Тэгэхэд Бямбаа намайг яалаа?

	Нансал — Бидний гол дутагдал бол, өдий төдий удмаараа мал малласан та нарынхаа бүтээлч арга идэвхийг соргог ажиж чаддаггүйн гэм! Харин ч та их зоригтой хүн. 

	Минжүүр — Хэрвээ минийх буруутсан бол яана аа?

	Нансал — Тийм ээ та нэгдлийн 20 үнээ, 20 тугалаар зориглосон хүн. Ер нь та өөрийнхөө мэдэж байсныг Самбуу гуайд яагаад хэлээгүй юм бэ?

	Минжүүр — Самбуу над итгэдэг юм тэгээд миний арга буруу байсан бол хоёр суурь цөмөөрөө дуусах хэрэг болно. Миний арга ч гэж дээ зөвхөн л нүдээрээ ажин барагцаалж сурснаас цаашгүй юм шүү дээ.

	Нансал — Тэр ажна гэдэг чинь их чадвар гэж мэд (Минжүүр явна. Балдан, Улаан дээлт хоёр ирнэ).

	Минжүүр — Би хэлсэн шүү. Энэ хэдийг чинь нар ногоо хоёртой залгуулаад өгье тэгэхдээ та мал болгочихсон гэж битгий бодоорой.

	Нансал — Балдан минь шил ирсэн, нөгөө нэг дуусчихсан байшингийнхаа бүх цонхыг маргаашийн дотор шиллээд.

	Балдан — Юу болоо вэ? Байрны хэрэг болоо юу?

	Нансал — Тийм ээ.

	Балдан — Малын их эмч ирэх нь үү?

	Нансал — Үгүй ээ, Тоодой Долгор хоёрыг оруулах гэсэн юм.

	Балдан — Юу? Тэр хоёрт тийм том байр хэрэгтэй юм гэж үү?

	Нансал — Тэгэлгүй яах вэ. Нэг нь манай залуу жолооч, нөгөө нь манай отгон багш, шинэ залуу гэр бүл болно. Тэгээд хүүхдүүдтэй болно. Мэдээ? (явна)

	Балдан — Хайран байшин... түрүүлж гэрлэсэн нь хождог байжээ?

	Улаан дээлт — Хэн чамайг хоцор гэсэн юм бэ?

	Балдан — Юмыг чинь шаргуухан төлөвлөгөө хийчхээд дайрчхаж болдог сон энэ сэтгэл гэдэг чинь төлөвлөгөөнд ер захирагдаж өгөхгүй юм л даа.

	Улаан дээлт — Байяагийн төлөвлөгөөгөөр ч бол гурван жилийн өмнө гэрлэх байсан байх аа?

	Балдан — Тийм ээ, Тоодой Долгор хоёрын төлөвлөснөөр бол ч лав болоогүй байсан даа? Тэгэхэд тэр хоёрын сэтгэл нь дийлсэнгүй байна шүү? За гайгүй дээ сүүлийн тэмээний ачаа хүнд гэж байдаг... гэрлэхээ дөхөөд ирэх дээр шинэ зураг төлөвлөгөө гаргаж байгаад, голын дэнжийн улиасны дунд, дотроо халуун хүйтэн устай, зургаагаас доошгүй хүүхдийн ор багтах тусгай өрөөтэй, ханхар байр барьчихъя би.

	Долгор — (Долгор ирээд) та нар яачхав аа концерт эхлэх гээд байна.

	Балдан — За миний хэлсэн орой руу чинь ороо биз

	Долгор — Юу?

	Балдан — Чи намайг сууцын байр илүү анхаарч, сургуулийн байшинг дутуу үзэж байна гээд байл уу? Аль, аль нь хэрэгтэй байгаа биз? Алсын хараатай хүн гэдэг чинь ийм л байгаа юм даа.

	Улаан дээлт — Шил цонхны нь нөгөөдөр бэлэн болгочихъё шинэ гэр бүлийнхээ хуримаас орхичхов хонгор минь, харин энэ концертын программаас миний номер яагаад хасагдчихаа вэ?

	Долгор — Утга муутай усан шүлэг хэрэггүй гээд хасчихсан.

	Улаан дээлт — За яах вэ, хурлын концертод болдоггүй юм бол хурмын дээрээ үзээрэй.

	Долгор — За Балдан гуай явъя, (Тэр хоёр явна Нансал орж ирэхэд Улаан дээлт угтаж оноод Нансалыг амьтнаас зайдуухан хөтөлж ирнэ ээ. Энэ үед хүмүүс цугларч байраа эзэлнэ).

	Улаан дээлт — Дарга аа над гомдол байна.

	Нансал — За юу болчхоо вэ?

	Улаан дээлт — Клубийн эрхлэгч над, хөлдүү сэтгэлээр хандаж байна.

	Нансал — Бас л шүлэг чинь гологдож байна уу?

	Улаан дээлт — Голох ч яах вэ, гэм биш зан. Харин доромжилдог боллоо.

	Нансал — Юу гээ вэ?

	Улаан дээлт — Утга муутай усан шүлэг гээд програмаас хасчихаж.

	Нансал — Юуны тухай юм бэ?

	Улаан дээлт — Цаг үеийн сэдэв. Станцаас ирсэн энэ тракторч нарт зориулсан юм. Та сонсооч. Тавхан минут. Ердөө л тавхан минут (өврөөсөө зузаан дэвтэр гаргаж унших нь)

	Их баярлалаа эргээд уулзъя гэдэг гарчигтай юм.

	 

	Тракторын жолоо барьсан

	Танхил эрчүүд та нартаа

	Талархаж их баярлалаа

	Тавтай явж хариарай

	Өнгөрөх намрын хадлан дээр

	Үнэхээр сайхан танилцлаа

	Өвс тэжээлийн бэлтгэлээр

	Толгой өвдөхгүй боллоо.

	Нансал — Зүйтэй

	Төлийн чухал үеэр

	Төрлийн ёсоор тусаллаа.

	Ирэх намрын хадлан дээр

	Элгэн саднаар уулзацгаая.

	Нансал — Зүйтэй, зүйтэй цааш нь

	Сэрүүн тамирын нутагт

	Сэтгэлтэй болдог явдал бий

	Түргэн урсгалт Тамирын 

	Хүргэн болоод ирээрэй.

	Нансал — За яах вэ цааш нь-

	Сайхан та нарын бүтээл

	Санаа сэтгэлд үлдлээ.

	Саалийн цагаан халааданд

	Соляркийн үнэр шингэлээ

	Гурван Тамирын гучин Долгор

	Хойд тамирын хорин Долгор

	Нансал — (Тасалж) боль, одоо болохоо байлаа.

	Улаан дээлт — (Сулхнаар) За тэгнэ ээ тэр. Дарга аа одоо хоёрхон бадаг үлдээд байна...

	Нансал — Цаашаа юу болдгийг нь би мэднэ ээ. Боль дахиад зас.

	Улаан дээлт — Засаад яах вэ. Цаг үе нь өнгөрчихлөө.

	Нансал — За, за концерт эхлэх болчихлоо. Очиж сууцгаая.

	Зарлагч гарч ирээд — «Урагшаа?»

	Аяыг зохиосон Найраг дуучид

	Баян хууртай дуулна. Удирдаач

	 

	Хөшиг

	 

	
ГУРАВДУГААР БҮЛЭГ

	 

	Дөрөвдүгээр Интермейд

	 

	Интермейдийн хөшигний урдуур Нансал, Долгор хоёр нэг нэг жижиг чемодан барьж гарч ирэв. Өмнө нь Тоодой гарч ирэв.

	Тоодой — Бензин маань арай л намайг хүргэж чадахгүй байх; найдвартай нь дээр дүүргэчхээд ирэх үү?

	Нансал — Тэг тэг. Бид хоёр энд хүлээж байя.

	Тоодой — За (гээд буцаж явна)

	(Нансал Долгор хоёр чемодан дээр сууж гурван Тамирын уянга гэдэг аман дотроо аялж чангарсаар хоёр хоолойгоороо дуулна)

	Балдан — (Гарч ирээд түр харснаа ойртож) Дарга аа энэ нөгөө материалын захиалга (гээд бичгээ өгөв) ээ хөөрхий над аймаг орох гарцаагүй чухал ажил байсан болоосой... Тэгвэл дөрвүүлээ ёстой нэг дуулж дуугаа нийлүүлээд давхиж байсан байх даа?: (гээд орно оо. Хоёр хүүхэн дуулсаар л байна.)

	Минжүүр — (гарч ирээд тэр хоёрыг харж) Манай даргыг хараач, жирийн л нэг хүүхэн шиг, гадаа дуулаад сууж гэнэ.? Та минь ээ ийм хүүхнийг хараад манайх шиг нижгэр нэгдлийн дарга гэж хүн мэдэх арга байна уу? Мэдэхгүй хүн харвал иймэрхүү даргатай нэгдэл ч мөн хэцүүхэн байх бий дээ гэж бодно доо. Үгүй тэгээд ажил хэнээс ч илүү бүтээд болоод байгаа юм? Түлхүүр нь юундаа байна? (Инээгээд) би бол шингэн сүүний ааруул шиг эр дээ. Тэгэхэд энэ гурван жилийн дотор хамраасаа лав гэгчийн дөрлүүлээд л халшраад байдаг болсон юм шүү дээ. Ухай даа (гээд ойртов)

	Нансал — За Минжүүр гуай сайн уу?

	Минжүүр — Сайн. Дарга хаачих гээв? 

	Нансал — Аймаг ороод ирье

	Минжүүр — Олон хоног явах уу?

	Нансал — Хэд хонох байх аа. Та юу гэж?

	Минжүүр — За даа таныг ирснээс хойш болох уу даа... нэг хувийн хүсэлт л байсан юм сан. Манай эмгэн л эрүүдээд байсан юм. Шальгүй юм. Дараа болъё. Сайн яваарай хүүхдүүд минь (гээд буцаж холдоод, өврөөсөө бичиг гаргаж хараад буцааж өвөртлөөд) Өргөдөл маань ч энд л байгаа юм л даа. Ингээд л би энэ хүүхэнд ааглуулаад байгаа юм даа (гээд орно)

	Долгор — Чөлөө гуйж байна уу?

	Нансал — Үгүй хэрвээ. Минжүүр гуай хийх ажилгүй бол уйдаж үхэх хүн шүү.

	Долгор — Нөгөө суурийн ахлагчаараа буцах гээ юм бол уу? Нансал — Биш ээ, тэгж буруу хөдлөхгүй хүн.

	Долгор — Тэгээд? 

	Нансал — Бүү мэд. Бид хоёр бие биеэсээ юм гуйхынхаа өмнө ингэж урьдчилж дуулгадаг заншилтай юм.

	Одоо бэлтгэлээ хийж туршиж яваа юм. Тэгж байгаад гуйхаа больж ч магадгүй. 

	Долгор. Хачин улс вэ? 

	Тоодой — Гарч ирээд. Явах уу дарга аа?! (Тэр гурав явж орлоо)

	 

	ТАВДУГААР ҮЗЭГДЭЛ

	 

	Зуны сайхан цаг. Хангай нутгийн модтой ам уруудсан том том чулуун дундуур урссан голын захын улиасны дунд саалийн фермийн олон хүүхнүүд цагаан халаад ба олон өнгийн юм угааж улиаснаас татсан зэлэн дээр тох он нь мөн хүүхнүүд нимгэн хөнгөн олон өнгийн хувцас өмссөн нь эрээлэн харагдах нь үзэсгэлэнтэй ажээ.

	Тэр бүсгүйчүүд хоолой нийлүүлэн дуулж зарим нь юм угааж, дэлгэж хатааж, зарим нь амарч харагдана.

	 

	САЙХАН ТАМИР

	 

	Эрээн алаг цэцгээр

	Эргээ чимсэн Тамирыг 

	Эндэх нутгийн хүмүүс

	Эгшиглэж дуулах сайхан даа

	Хулсан дунд ганганасан 

	Хун шувууны найраг шиг 

	Дахилт. Уяхан лимбэний эгшгээр

	Ганган хүүхнүүд магтана.

	(Балдан маш халууцсан байдалтай ирээд усанд толгойгоо шавшин угааж)

	Балдан — ёх ёх ёо... Хүйтэн усаар шавших чинь, мөн ч сайхан байна шүү, зүгээр л ухаан саруулсаад хоёр нүд цэлмээд, дотор уужраад явчихлаа.

	(Хүүхнүүд Балданг тойрон цуглараад дуулах нь

	 

	Зуны халуун наранд

	Зулайнаасаа халаа юу Байяа минь?

	Зургаан сарын чинь төлөвлөгөө

	Хугацаанаасаа хэтрээ юү Байяа минь

	Аймгаас шалгалт ирээд

	Амьсгаа чинь давхцаа юу Байяа минь

	Авгай хүүхнүүдэд ээрэгдээд

	Айлгаж ирээ юү Байяа минь

	Дарга нар дээрээ дуудагдаад

	Давхар үүрэг аваа юу Байяа минь

	Дараагийнхаа ажлыг бодохоор

	Даралт чинь нэмэгдээ юу Байяа минь

	Балдан — (Идэвхтэйгээр) За харин наадах чинь л тун ойртож байна. Сум нэгдлийн хариуцлагатнууд хуралдаад, хэтийн төлөвлөгөө хэлэлцлээ.

	1-р хүүхэн — Түүн дээр та тэгж дотор чинь бачимдах юу билээ.

	Балдан — Үе үе босон хараймаар мөн их боллоо доо, ганцхан ухамсрынхаа хүчээр л тэсэж чагнаж суугаад давлаа. Уур хүрч дэлбэчих гээд байхыг, удаан тэвчээд, байх дээр чинь, цусны даралт эрс нэмэгддэг чинь ч аргагүй юмаа даа (хүүхнүүд инээлдэв)

	1-р хүүхэн — Чухам хэн таныг уурлуулаа вэ?

	Балдан — Бараг цөмөөрөө шахуу. Хөгжил гэдэг чинь миний зовлонг мэддэггүй шаардаад байдаг хайрхан юм. Хүн гэдэг чинь сэтгэл нь ханадаггүй улам цаашлаад байдаг амьтан юм.

	1-р хүүхэн — Тэгээд юу гээв дээ?

	Балдан — Клубийн барилга багадаж гэнэ. Хүүхдүүдийн цэцэрлэг жижигдэж гэнэ Хоолны гуанз тохьгүй гэнэ Хоршооны барилга хоцорсон гэнэ Мал эмнэлэг байгуулах гэнэ Машинд гарааш хэрэгтэй гэнэ.

	Манайд шинэ барилга гээд

	Утасны хороо, зочид буудал, халуун ус, үсчин хүртэл босож байх юм. Үгүй тэр сургуулийн захирлыг ээ мөн давардаг эр юм даа. Уржнанхан шинэ барилгад орчоод сэтгэл нь зовохгүй бас юу гэнэ ээ?

	Хоёрдугаар хүүхэн — Харилцаа холбооны салбарт ч аргагүй шинэ байшин хэрэгтэй шүү.

	Балдан — Хар хүн чинь тэнд байдаг болоод чи бас намайг шаардана аа. 

	Олон хүүхнүүд — (ам амандаа) манайд байр. Над байр, хэзээ өгөх гэж байна (гээд Балданг шавна)

	Балдан — Та минь ээ байзнаач! Өгнө өө өгнө! Та нар байзнаач! Ингэж үргэлж хүнд шавуулж явдаг үйлтэй амьтан чинь, даралт нь нэмэгдэхгүй яах вэ дээ. За гайгүй дээ та нар ингэж байж миний тархинд цус харвачих дээр муу Баяагийнхаа үнэ цэнг мэдэж үгүйлэх болно.

	1-р хүүхэн — Юу? Тийм амархан үхэх гэж үү?

	2-р хүүхэн — Шоглон дуулах нь:

	Дэнжийн улиасанд барих

	Дэгжин байшин яасан бэ?

	Дэргэдээ сугадаад явах

	Тэрхийн хүүхэн хаачсан бэ?

	Голын улиасанд барих

	Гоёхон байшин яасан бэ?

	Горхины захаар тоглох

	Зургаан хүүхэд хаачсан бэ?

	Балдан — Энэ миний орлогч уу? Уран шүлэгч гэж онгирч явж улсын нууцыг алдах эр шүү.

	Байяа нь амьтан мэдээгүй байхад

	Аль алиныг нь амжуулчихсан байх бий вий.

	Улаан дээлт — (гарч ирээд) Байж минь хаачив даа, төвөөс сурвалжлагч ирээд таныг сураад байна.

	Балдаг — За яах вэ, сураад ирэг, суурьтай уулзана. Хайгаад ирэг, хашир уулзана харин чи ашгүй яваад ирэв үү? Муу Байяаг чинь эд нар бүр дамарлаж гүйцлээ.

	Улаан дээлт — (Хүүхнүүдэд хандаж)

	 

	Сайн байна уу хүүхнүүдээ?

	Саалийнхаа халаадыг угаагаа юу?

	Савангийн нь сайн түрхээрэй.

	Соляркийн нэр гарахгүй шүү!

	Бусад хүүхнүүд — Май шүлгүүдээ буцааж ав! Май! Май! гэлцэж олон хүүхнүүд Улаан дээлтийг усаар шүршицгээв. (Улаан дээлт зугтаана)

	Балдан — Зүгээр байцгаа! Тахиа шувууны ферм дээр байгаа юм шиг яачихсан амьтад вэ? Орлогч оо нааш ир. Энэ хүүхнүүд!

	Улаан дээлт — Эд нар уу, мөн ч найдваргүй улс шүү. Та нар дуулж бай. 

	Эрлийз үнээний суурь руу

	Иржгэр мөр гарсан гэнэ

	Эдний сууринаас нэг Долгор

	Тэдний сууринаа! хоёр Долгор 

	Бэргэн болоод жилийсэн гэнэ

	Белорусс унаад талийсан гэнэ.

	Балдан — Битгий зов. Аяганы хариу өдөртөө, агтын хариу жилдээ.

	Улаан дээлт — Үгүй ээ, одоо энэ хэдийг чинь станц зөөгөөд дуусдаг, дараа нь та бид хоёр үнээ саах хэрэг болох бий.

	Балдан — Замаг ихтэд загас цуглана.

	Зан сайтад хүн цуглана

	Нуурын сайханд нугас цуглана

	Нутгийн сайханд мал цуглана гэдгээр хүүхэнтэй нэгдэлд хүргэн цуглахдаа л нэг цуглана.

	Улаан дээлт — Одоохондоо орж ирсэн хүргэн харагдахгүй л юм байна.

	Балдан — Эдний урагшгүйнх байхгүй юу? Эднээс өөр улс бод дээд боловсролын мэргэжилтнүүд, барилгад хэрэгтэй сан техникч, цахилгаан моторч, инженер уургалаад ирсэн дээ. 

	Улаан дээлт — Гурван тамирын хүүхнүүдийг гуйж аваачаад барах юм биш явж л байг. Харин Байяа минь гай дайрч ганц даргыг минь аргатай хүргэн аваад явчихвал мөн дүүрэв ээ?

	Байяа — Харин ээ, харин. За чи харин цааш нь битгий цуурчхаарай миний хэрэгч бүтэхгүй тийшээ хандаж таарлаа. Харин хүнд ярихдаа би ерөөсөө л Тамирын бэр гэдэг гэнэ шүү. Ямар вэ?

	(хөгжим дуугарч, эмэгтэйчүүд намуухан дуугарч, эхлэв. Энэ үед Нансал, Самбуу нар ирээд тэдний дуулахыг сонсож байснаа Нансал хүүхнүүд дээр очиж мэндлэн дунд нь орж хамтран дуулцгаав) Эмэгтэйчүүд — 

	Идэр насанд долгилдог 

	Энгүй их хайр шиг

	Эгч дүү Тамир

	Эргээ халиад урсахад

	Хулсан дундаа ганганасан

	Хун шувууны найраг шиг

	Уяхан лимбэний эгшгээр

	Ганган хүүхнүүд магтана

	Гуутай толь шиг цэцэрхэн

	Гурван тунгалаг Тамирын

	Урсах замдаа аялсан

	Уянгыг бид дуулахдаа

	Дахилт

	 

	(дуу төгсөж саальчдын бүжиг эхэлж байтал амьтан шуугилдаж үймэхэд бүжигчид хуйлран, зугтаав. Бямба, Мөнхөө хоёр Минжүүрийг хөтөлж гулдарсаар ноцолдон ирцгээв)

	Мөнхөө — Дарга аа! дарга! Энэ нөхрийг харав уу?

	Минжүүр — Байз битгий та нар чирээд бай! (Гараа мулт татав)

	Бямбаа — Энэ Минжүүр гуайг харав уу! (Саальчид ба залуучууд цөм гайхан зогсоно)

	Самбуу — Та нар чинь юу болж байна?

	Мөнхөө — Энэ шийдчихсэн амьтныг харав уу?

	Нансал — Юу болчхоо вэ?

	Бямбаа — Нөгөө манай нэгдлийн авсан үнэтэй цайтай амьтныг чинь сүйд хийж байна.

	Балдан — Юу вэ? Манай нөгөө цахилгаан хөрөөг үү?

	Бямбаа — Биш ээ нөгөө бухыг чинь цохио хадны ёроолд аваачаад...

	Улаан дээлт — Алж байна уу?

	Бямбаа — Үгүй дээ

	Самбуу — Тэгээд юу болчхоо вэ?

	Нансал — Та нар зүгээр аятайхан яриад орхиоч.

	Мөнхөө — Миний нөгөө хариуцсан бухыг чинь, Минжүүр гуай авгайтайгаа хоёулаа аминыхаа хоёр үнээтэй цохио хадны ороолд хашчихсан зогсож байна.

	Нансал — Тэгээд?

	Мөнхөө — Тэгээд л тэр. 

	Нансал — Сүр бадруулахын хэрэг юу байна?

	Бямбаа — Нийгмийн өмч рүү бузар гараа шургуулж байхад...

	Нансал — За Бямбаа минь боль. Самбуу гуай та тэр хоёр үнээг нь зохиомлоор хээлтүүлээд өгчих. Яасан сүржин улс вэ? Хүсэлтээ гаргасан нэгдэлчдийн үнээг эрлийзээр хээлтүүлээд өгч байгаа шүү дээ. (Тайзан дээр Балдан, Минжүүр хоёр үлджээ)

	Балдан — Хувийн үнээнүүдийг нэгдэл хээлтүүлээд өгч байхад та юунд тэгсэн юм бэ?

	Минжүүр — Уг нь ч нэг хүсэлт гаргасан өргөдлөө өг юу ч гэсэн юм л даа, ялихгүй л нэрэлх сэн юм. Тэгсэн чинь түүнээсээ дор юм болчихлоо.

	Балдан — Ер нь заавал эрлийзжүүлээд яах гэсэн юм бэ?

	Минжүүр — Манай эмгэн л хийж байгаа юм. Нэгдлийн эрлийз тугалуудыг харчхаад, шүдлэн шиг юм л гэнэ. Шүдлэн энэ тэр гэж эрүүдсээр байгаад л тэр байхгүй юу?

	Балдан — Та өөрөө дургүй байсан юм уу?

	Минжүүр — Дургүй ч гэж дээ... Бас юманд чинь учир их байна шүү.

	Балдан минь чи аа гэж бай, тугалыг нь хамгийн том нь 200 кило татаж байна. Тэгэхэд урьд маханд мал тушааж байхад 170 хүрдэггүй хязаалан үхэр бишгүй л дайралдаж буцаж байлаа. Дунджаар өдөрт хагас кило нэмэгдэж байгаа мал чинь нас гүйцээд, шахам шар болгоод килон дээр гаргаад үз, лав гурван хязаалан үхрийн жин барих гээд байна. За тэгэхдээ нэмэгдэх тэжээлгүй, сарлагаас онцгой ялгавартай маллагаа шаардахгүй, манай нутгийн агаар бэлчээрт тохироод байгааг нь бод. Сүү ч лав илүү өгнө дөө. Ёо ёо ёо за ах нь энэ олон амьтны дунд суугаад яах вэ буцъя. (Минжүүр явна Нүцгэн цээжит ирнэ ээ)

	Балдан — Чи үүгээр юу хийж яваа юм бэ? 

	Нүцгэн цээжит — Та өөрөө?

	Балдан — Би ч сэрүүцэх гэж л ирсэн л дээ. Энд юу болох юм бэ?

	Нүцгэн цээжит — Ажлын дараа улиас дунд биеийн тамирын тэмцээнтэй гэж зарласан юм.

	Балдан — Бөх барилдах уу?

	Нүцгэн цээжит — Тэргүй бол би энд юу хийж ирэх вэ. Хүмүүс тал бүрээс цуглаж ирцгээв.

	Нансал — (Тэр хоёр дээр ирээд Нүцгэн чээжтийн мөрөн дээр дарж)

	Манай нэгдлийн ганц арслан юу гэсэн гэлээ? Тэр жил надтай гэл үү Алатау бухтай гэл үү барилдах гэсэн юм гэж дуулсан.

	(Нийтээрээ инээлдэцгээв. Нүцгэн цээжит хүмүүсийн араар орно)

	Самбуу— Манай Минжүүр хаачив?

	Балдан — Сэтгэл нь зовоод явчихсан. (Хүмүүс инээлдэв )

	Нансал — Аргагүй дээ хөөрхий. За нөхөд минь! инээд биш намайг хатуу эсэргүүцэж байсан Минжүүр гуай өөрийн эрхгүй ийм инээдтэй юм хийж яваа бол, манай ажлын зөв ашигтай болохыг нотолж байгаа хэрэг юм. Ер нь ийм бодитой, ухамсар үзэл санааны ялалт бол, манай нэгдлийн үйлдвэрлэл дээр цаашид бүтээл амжилт гаргахын үндсэн түлхүүр, баталгаа нь болж байгаа баяртай зүйл юм.

	(Хөгжим эхлэхэд дуу дуулсан сургуулийн хүүхдүүд тэдний урдуур жагсан өнгөрөв)

	Хүүхдийн жагсаалын дуу

	Төгсгөлийн дуу ба шүлэг

	Өөрийнхөө аймгийн амьдралаас

	Өсгөж нэмсэн юм биш шүү

	Үнэн байдлаас нь хэлчихвэл

	Яг л иймэрхүү байгаа юм. 

	Цахир чулуут хангайгаар

	Тамир Тариат Булганаар

	Хануй Хашаат Хайрхнаар

	Өлгий Өлзийт Хотонтоор

	Аль ч өнцөгт нь хүрээд

	Амьдрал дээр нь үзээрэй.

	Хүн ард нь хөгжилтэй

	Хөдөлмөр сурлага нь амжилттай

	Хөтөл бэлчээр нь мал дүүрэн 

	Хөндий бүр нь тариа дүүрэн

	Суман гол шиг сүүгээ бялхуулсан

	Суварган хайрхан шиг идээгээ хураасан

	Арвин баялгийн охь болсон

	Архангай нутагт айлчилж ирээрэй

	Ажил албаар аялж яваарай

	Амралт чөлөөгөөр зорчиж яваарай

	Ах дүүгийн ёсоор хүндлэн зочилъё.

	Хөшиг

	Төгсөв

